
ვერსია 

ნათია მეზვრიშვილი: „მხოლოდ შსს-ს ძალისხმევა საკმარისი არ იქნება, საზოგადოების აქტიური ჩართულობა გვჭირდება!“ / ექსკლუზიური ინტერვიუ შინაგან საქმეთა მინისტრის მოადგილესთან (ვერსია)
ავტ: მაია მიშელაძე

ინტერვიუს დასაწყისში შს მინისტრის მოადგილე ნათია მეზვრიშვილი, რამდენიმედღიანი საპოლიციო კონტროლის შესახებ საუბრობს. მისი თქმით, ეს დანაშაულის პრევენციის ერთ-ერთი მეთოდია, რასაც ხშირად მიმართავენ ევროპის განვითარებული ქვეყნები და ეს არც საქართველოსთვისაა უცხო. ის არ ამბობს, რომ ეს დანაშაულთან ბრძოლის ერთადერთი ეფექტური გზაა, რადგან სხვა გზებიც არსებობს, მაგრამ ამტკიცებს, რომ ამ ეტაპზე საპოლიციო კონტროლის აუცილებლობა ნამდვილად არსებობდა. ხაზს უსვამს, რომ ამაში უკანონო არაფერია, რადგან არსებობს პოლიციის შესახებ კანონი, რომლითაც ეს პროცედურები დეტალურადაა გაწერილი. ამბობს, რომ წინა წლების მონაცემების მიხედვით, როგორც წესი, წინასაახალწლო პერიოდში დანაშაულის რაოდენობა იზრდება და ამას ამჯერად ოპერატიული ინფორმაციაც დაემატა, რომლის მიხედვითაც საქართველოში გარკვეულ ტერიტორიებზე მზადდებოდა ან ჩადენის პროცესში იყო დანაშაული.

„ეს იყო საკმარისი საფუძველი, რათა ხანმოკლე პერიოდით, საპოლიციო კონტროლი გამოგვეცხადებინა, რასაც საკმაოდ შთამბეჭდავი შედეგი მოჰყვა: 127 პირი დავაკავეთ, დიდი რაოდენობით საბრძოლო მასალა და ცეცხლსასროლი იარაღი, ასევე 1 კგ. ჰეროინი ამოვიღეთ. როდესაც ისმის კითხვა, იყო თუ არა საპოლიციო კონტროლის საჭიროება, ალბათ, პასუხი ცალსახაა, რომ იყო და როდესაც სვამენ კითხვას, იყო თუ არა კანონიერი საპოლიციო კონტროლი, პასუხი აქაც ერთმნიშვნელოვანია - რა თქმა უნდა, იყო! სხვა საკითხია, გვჭირდება თუ არა ამგვარი მეთოდების ხშირად გამოყენება და ამ მეთოდით დანაშაულის წინააღმდეგ ბრძოლა. ჩვენი პასუხი ასეთია, გრძელვადიან პერსპექტივაში, როდესაც მოხდება შინაგან საქმეთა სამინისტროს სტრუქტურული და შინაარსობრივი რეფორმირება, აქტიურად დავნერგავთ ანალიზზე დაფუძნებულ საპოლიციო სისტემას, ვიმედოვნებთ საპოლიციო კონტროლის ხშირად გამოყენების საჭიროება არ იქნება, მაგრამ ამ ეტაპზე, ასეთი მოცემულობა იყო და ეს შედეგებმაც დაადასტურა“, - განაცხადა ნათია მეზვრიშვილმა.

შს მინისტრის მოადგილე ამბობს, რომ სამომავლოდ ამ მიმართულებით რეფორმებია გასატარებელი და მინისტრმა არაერთხელ დააანონსა, რომ საზოგადოებაზე ორიენტირებული საპოლიციო საქმიანობა და თანამედროვე მეთოდებით დანაშაულის პრევენცია უწყების პრიორიტეტი უნდა იყოს.

კითხვაზე, საპოლიციო კონტროლის აუცილებლობა იმანაც ხომ არ გამოიწვია, რომ ქვეყანაში გარკვეული ჯგუფები არეულობას გეგმავდნენ, ნათია მეზვრიშვილი პასუხობს, რომ ეს იყო ჩვეულებრივი კრიმინალი, დანაშაულის ცალკეული ფაქტებით.
ნათია მეზვრიშვილი ეხმაურება შს მინისტრის, გიორგი გახარიას განცხადებას საზღვრის დაცვის სამსახურის გაძლიერებასთან დაკავშირებით და ამბობს, რომ ამ სფეროს სწრაფი რეფორმირება მათთვის პრიორიტეტულია. ამბობს, რომ გამოწვევები, რომელიც ამ მიმართულებით არსებობს, დაყოვნების საშუალებას აღარ იძლევა. ხაზს უსვამს, რომ ამ კუთხით საერთაშორისო კოლეგები და პარტნიორები გვერდით გვიდგანან და მათთან ერთად უკვე დაწყებულია კონკრეტულ ყველაზე მწვავე სექტორებზე მუშაობა.

მინისტრის მოადგილე საპატრულო პოლიციისა და კრიმინალური პოლიციის რეფორმაზეც საუბრობს. ამბობს, რომ ამ საკითხზე გიორგი გახარიამ დეტალურად ისაუბრა. მისი თქმით, საპატრული პოლიციის სერვისების მიწოდებაზე მოთხოვნა გაიზარდა და ამიტომ უნდათ, რომ ეს სერვისები მაქსიმალურად ეფექტური და ორიენტირებული იყოს მოქალაქეებზე. კრიმინალური პოლიციის მიმართულებით კი ძირითადი აქცენტი გამოძიების ხარისხზე უნდა იყოს გადატანილი, ასევე საგამოძიებო და ოპერატიული ფუნქციების მეტ-ნაკლებად გამიჯვნაზე, რათა გამოძიება იყოს გაცილებით ეფექტური. ნათია მეზვრიშვილის განცხადებით, ამ რეფორმის ფარგლებში საუბარია კადრების მიღების გზების დახვეწაზე, რათა შსს-ში კადრების მოზიდვის ერთადერთი გზა პოლიციის აკადემია იყოს. მისი თქმით, ორი ძირითადი მიმართულება, რომლებზეც საკმაოდ აქტიურად მუშაობენ, არასრულწლოვნებსა და ძალადობრივ დანაშაულს უკავშირდება. ამბობს, რომ არასრულწლოვანთა მართლმსაჯულების კოდექსმა, რომელმაც 2016 წლის 1 იანვრიდან ამოქმედდა, თავისი დადებითი შედეგები მოიტანა და კარგადაც იმუშავა, თუმცა ამის მიუხედავად, შსს უმნიშვნელოვანესი გამოწვევის წინაშე დგას და ესაა 14 წლამდე პირების მიერ ჩადენილი დანაშაულები.
„ამ პრობლემის მოსაგვარებლად, ორი გზა გვაქვს: საზოგადოების გარკვეული ნაწილი ითხოვს, რომ კანონი უნდა გამკაცრდეს. თუმცა ჩვენ ვამბობთ, რომ როდესაც საქმე არასრულწლოვანებს ეხება, ხისტი მიდგომა არ გამოგვადგება, რადგან კანონი ერთხელ უკვე იყო მკაცრი - 11-12 წელი იყო პასუხისმგებლობის ასაკი, მაგრამ ამან არ იმუშავა, ამიტომ ცოტა უფრო ფრთხილად ვმოქმედებთ. მეორე მიმართულება დანაშაულის პრევენციაა. როდესაც ხორავას ქუჩაზე ტრაგედია მოხდა, შევქმენით უწყებათაშორისი ჯგუფი, საკმაოდ აქტიურად ვიმუშავეთ განათლების სამინისტროსთან ერთად და გარკვეული ხარვეზები გამოვავლინეთ“, - აღნიშნა შს მინისტრის მოადგილემ. მისი თქმით, გამოავლინეს პრობლემური სკოლებიც და დღეს ამ მიმართულებით საპატრულო პოლიცია განსაკუთრებით გააქტიურებულია. ამბობს, რომ მომზადებულია კანონპროექტი, რომელიც მანდატურის სამსახურის რეფორმირებას ითვალისწინებს, თუმცა, ხაზს უსვამს, რომ ეს არ ნიშნავს მანდატურის სამსახურის ძველ მდგომარეობაში დაბრუნებას. აცხადებს, რომ არავითარ შემთხვევაში არ არის საუბარი იმაზე, რომ სკოლაში საპოლიციო კონტროლი იყოს.

ნათია მეზვრიშვილი ამბობს, რომ მზადდება რეფორმა, რომელიც ძალადობრივი დანაშაულის პრევენციას მოემსახურება. ასევე, შსს-ში იქმნება ადამიანის უფლებათა დაცვის დეპარტამენტი.

„ძალიან დიდი ხნის მანძილზე შსს-ს მიმართ ისმოდა გარკვეული ბრალდებები, რომ სამინისტრო ეფექტურად არ იძიებს ოჯახში ძალადობის, ქალთა მიმართ ძალადობის ფაქტებს, ასევე სიძულვილით მოტივირებული დანაშაულის შემთხვევაში, ძიების დროს, სწორედ მოტივის გამოკვეთის პრობლემა იყო და ა.შ. აქედან გამომდინარე, გადავწყვიტეთ, რომ შევქმნათ ადამიანის უფლებათა დაცვის დეპარტამენტი, რომელიც იმუშავებს ოჯახში ძალადობის; ქალთა მიმართ ძალადობის, რაც ქალთა მკვლელობასაც მოიცავს; სიძულვილით მოტივირებულ დანაშაულებისა და ნებისმიერი, დისკრიმინაციული მოტივით ჩადენილი დანაშაულების; არასრულწლოვანებისა და ასევე ტრეფიკინგის მიმართულებებზე. დღეს ჩვენ გვყავს სპეციალიზებული გამომძიებლები არასრულწლოვანების ნაწილში, მაგრამ არ გვყავს ყველა დანარჩენ მიმართულებებში, რაც უკვე ჩამოგითვალეთ და ეს ნაწილობრივ, გამოძიების ხარისხზეც აისახება. ამიტომ გადავწყვიტეთ, რომ შსს-ს თითოეულ სტრუქტურულ დანაყოფში, ადგილებზე გადავამზადოთ სპეციალიზებული გამომძიებლები, რომლებიც ამ კატეგორიის დანაშაულებებზე იმუშავებენ, ცენტრალიზებულ დონეზე კი ამ გამომძიებლებს კოორდინაციას სწორედ ადამიანის უფლებათა დაცვის დეპარტამენტი გაუწევს“, - განაცხადა ნათია მეზვრიშვილმა.

ის ამბობს, რომ რეალურად დღემდე სათანადო კომუნიკაცია არ არსებობდა შსს-ს, სახალხო დამცველის ოფისსა და იმ არასამთავრობო ორგანიზაციებს შორის, რომლებიც ქალთა უფლებებზე მუშაობენ. ამიტომ ადამიანის უფლებათა დაცვის დეპარტამენტი ერთგვარი საკონტაქტო პირი, შუამავალი იქნება შსს-სა და მათ შორის. მისი თქმით, ახალ დეპარტამენტში დაახლოებით 10-12 ადამიანი იმუშავებს.

მინისტრის მოადგილის განცხადებით, ერთ-ერთი მიზეზი, რის გამოც რეფორმირება იგეგმება, სწორედ ისაა, რომ აღდგეს მოსახლეობასა და შსს-ს შორის ნდობა.

მისი თქმით, გარკვეულწილად საზოგადოებაში ჯერ კიდევ შემორჩენილ „ქურდულ მენტალიტეტთან“ ბრძოლის ნაწილია კრიმინალური პოლიციის რეფორმა, საპოლიციო კონტროლი, ასევე მანდატურსა და პოლიციას შორის მჭიდრო კომუნიკაცია. თუმცა აქვე ხაზს უსვამს, რომ, როგორიც არ უნდა იყოს შსს-ს ძალისხმევა, შეუძლებელია ამ სენის წინააღმდეგ ბრძოლა, თუ საზოგადოება მხარს არ დაუჭერს. ყურადღებას ამახვილებს იმ ფაქტზე, რომ ბოლო პერიოდში იყო შემთხვევები, როდესაც ადამიანებს ჩვენების მიცემა არ უნდოდათ მაშინ, როდესაც მომხდარ ფაქტებთან დაკავშირებით ინფორმაციას ფლობდნენ.
პოეტ ზვიად რატიანის საქმესთან დაკავშირებით ნათია მეზვრიშვილი ამბობს, რომ  მან პოლიციას წინააღმდეგობა გაუწია, რის გამოც სამართალდარღვევის ოქმი შედგა და მასზე სასამართლომ უნდა იმსჯელოს. თუმცა, ეს არ ნიშნავს იმას, რომ ეს ადამიანი პოლიციელის მიერ არასათანადო მოპყრობას იმსახურებს. მინისტრის მოადგილის თქმით, ვიდეოჩანაწერებში, რომლებიც ამ ფაქტთან დაკავშირებით აქვთ, პოლიციელების მიერ უფლებამოსილების გატამეტება არ ფიქსირდება, პირიქით, მოქალაქის მიერ სიტყვიერი შეურაცხყოფა, უწმაწური სიტყვები და ლანძღვა-გინებაა დაფიქსირებული. ამის შემდეგ ხაზს უსვამს, რომ ამის მიუხედავად, თუ პროკურატურა დაადგენს, რომ პოლიციელებმა უფლებამოსილებად გატაამეტეს, ამას სათანადო რეაგირება მოჰყვება. აღნიშნავს, რომ ერთ-ერთ პოლიციელს, რომელიც გრკვეულწილად შემხებლობაში იყო ამ პროცესთან, უფლებამოსილება შეუჩერეს.

ნათია მეზვრიშვილი უწყებაში კადრების ოპტიმიზაციაზე საუბრობს და ამბობს, რომ შსს-ში დასაქმება ადამიანისთვის მიმზიდველი და პრესტიჟული უნდა იყოს.

„მინისტრის თითოეული ინტერვიუ, ასევე საპოლიციო კონტროლის შემდეგ ამ სამინისტროს თითოეული წარმომადგენლის, მათ შორის, ჩემი გამოსვლები სხვადასხვა სატელევიზიო ეთერში ადასტურებს იმას, ჩვენ მზად ვართ, კომუნიკაცია დავამყაროთ საზოგადოებასთან, მედიასთან და არ დავმალოთ არაფერი იმდენად, რამდენადაც ამის შესაძლებლობას კანონი მოგვცემს. ბუნებრივია, ვერ დავსხდებით და მოწმეების ჩვენებებსა და ჩხრეკის ოქმის შედეგებზე დეტალურად ვერ ვისაუბრებთ, მაგრამ კანონის ფარგლებში, ნებისმიერ ინფორმაციას უპრობლემოდ მიიღებთ!“, - განაცხადა შს მინისტრის მოადგილე ნათია მეზვრიშვილმა ინტერვიუს დასასრულს.
ვანსა და ხონში შუალედური არჩევნები აპრილში ჩატარდება (ვერსია)

ავტ: თათია გოჩაძე

სტატიის პირველ ნაწილში საუბარია სუს-ის უფროსის ახალი მოადგილის, გრიგოლ ლილუაშვილის შესახებ. იმ განათლებასა და სამუშაო გამოცდილებაზე, რომელიც მას აქვს. აქვე აღნიშნულია, რომ ვახტანგ გომელაურის მოადგილედ დანიშვნამდე, ის პარლამენტში ვანისა და ხონის მაჟორიტარი დეპუტატი იყო, აქედან გამომდინარე, ახლა მის ნაცვლად ახალი მაჟორიტარი უნდა აირჩიონ. გამოცემის ინფორმაციით, შუალედური არჩევნები სავარაუდოდ აპრილში ჩატარდება.
„იმის გასარკვევად კი, ჰყავს თუ არა სახელისუფლებო გუნდს შერჩეული ხონისა და ვანის მაჟორიტარი დეპუტატობის ახალი კანდიდატი, საპარლამენტო უმრავლესობის წარმომადგენელ დავით მათიკაშვილს დავუკავშირდით. მათიკაშვილმა განგვიმარტა, რომ გუნდში მაჟორიტარობის კანდიდატი ჯერ არ შეურჩევიათ და ლილუაშვილის ადგილმონაცვლეობის საკითხზე მმართველ ძალას ჯერ აქტიურად არ უმსჯელია. რაც შეეხება ოპოზიციას. ნაციონალურ მოძრაობაში აცხადებენ, რომ ახალი წლის შემდეგ შეიკრიბება ენმ-ს პოლიტსაბჭო და გადაწყვეტს, მიიღებს თუ არა მონაწილეობას შუალედურ არჩევნებში და ვის წარადგენს ვანისა და ხონის მაჟორიტარობის კანდიდატად. „პატრიოტთა ალიანსშიც“ აცხადებენ, რომ შუალედურ არჩევნებში მონაწილეობის შესახებ გადაწყვეტილება ჯერ არ მიუღიათ და უახლოეს მომავალში იმსჯელებენ ამ საკითხზე. სამაგიეროდ, არასაპარლამენტო ოპოზიციაში შემავალმა პარტიებმა იციან, რომ შუალედურ არჩევნებში, სავარაუდოდ, ერთიანი კანდიდატის წარდგენას აპირებენ“, - ნათქვამია სტატიაში.

დასაქმების ნაცვლად მსჯავრდებულებს სასჯელის ვადა შეუმცირდებათ - სასჯელაღსრულების სამინისტრო უპრეცედენტო პროგრამას იწყებს (ვერსია)

ავტ: მაკა ცერაძე

სასჯელაღსრულებისა და პრობაციის მინისტრმა კახა კახიშვილმა, რამდენიმე დღის წინ პარლამენტს უწყების სამომავლო გეგმები გააცნო. გამოცემა აღნიშნავს, რომ ერთ-ერთი ყველაზე მნიშვნელოვანი ინიციატივა ახალი, უპრეცედენტო დასაქმების პროექტია, რომლის განხორციელებასაც სამინისტრო გეგმავს. კახა კახიშვილის განმარტებით, ამ ინიციატივის მიზანი მსჯავრდებულთა დასაქმების წახალისებაა. სტატიაში ითქვა, რომ დასაქმების შესაძლებლობები პენიტენციურ დაწესებულებებში აქამდეც იყო, თუმცა ახალი პროექტით, დასაქმება, სანაცვლოდ, მსჯავრდებულებისთვის მოსახდელი სასჯელის ვადის შემცირებასაც ითვალისწინებს.
მკვლელობები, სისხლი, „ლურჯი ვეშაპი“ და ციანიდი - 2017 წლის X-ფაილი (ვერსია)

ავტ: ნინო დოლიძე

ჟურნალისტი წერს გასული წლის გახმაურებულ საქმეებზე - „ციანიდის საქმეზე“; მიხეილ სააკაშვილის გარშემო განვითარებულ მოვლენებზე; „ჩატაევის საქმეზე“; „ლურჯ ვეშაპზე“ და გახმაურებულ მკვლელობებზე. ნახსენებია „უცნობსა“ და პრემიერს შორის დაპირისპირება და „ქართული მარშის“ აქტივობები.
ქართული პოლიტიკური ცემა-ტყეპის ანატომია (ვერსია)

ავტ: ნინო დოლიძე

სტატიაში გახსენებულია ის ჩხუბები და დაპირისპირებები, რომელიც 1990-იანი წლებიდან 2017 წლის ჩათვლით საქართველოს პარლამენტში მომხდარა.

რა უნდა იცოდეთ, თუ ბიტკოინით ვაჭრობთ? (ვერსია)
ავტ: მაია მიშელაძე

სტატიაში საუბარია ზოგადად კრიპტოვალუტასა და ბოტკოინებით ვაჭრობაზე. პოლიტიკური პლატფორმა „ახალი საქართველოს“ ლიდერი გიორგი ვაშაძე საუბრობს იმ შესაძლებლობაზე, რომელსაც ეს ყველაფერი იძლევა.
„ზვარეს“ მინერალური წყლის საქმეზე გამოძიება დაიწყო / დაუმტკიცდება თუ არა „საქართველოს რკინიგზას“ დანაშაული (ვერსია)

ავტ: მარი ჩრდილელი

„საქართველოს სსკ 100-ე და 101-ე მუხლების საფუძველზე, გთხოვთ დაიწყოთ გამოძიება სს „საქართველოს რკინიგზის კონტრაქტორი კომპანიის“ წინააღმდეგ, რომელიც ეხება „ზვარეს მინერალური წყლის საბადოს კანონით დაცულ სანიტარულ ზონაში მოქმედ ჭაბურღილებთან სარკინიგზო ხაზის გაყვანას კანონის აშკარა და უხეში დარღვევით“, - გამოცემის ცნობით ეს იმ საჩივრის ამონარიდია, რომელიც 2017 წლის 19 ოქტომბრით თარიღდება და რომლის ადრესატიც საქართველოს მთავარი პროკურორი ირაკლი შოთაძეა.

„ვერსიის“ ინფორმაციით, საქართველოს პროკურატურამ „საქართველოს რკინიგზის“ წინააღმდეგ კომპანია „ზვარეს“ საჩივარზე რეაგირება უკვე მოახდინა და გამოძიებაც დაიწყო. აღნიშნული კომპანიის წარმომადგენლები დარწმუნებულები არიან, რომ „რკინიგზის“ ბრალეულობა დამტკიცდება, რადგან მათი მტკიცებით, „ამ კომპანიამ საქართველოსა და ქართველი ერის წინაშე ბარბაროსული, მეტიც, ტერორისტული აქტი ჩაიდინა, რითიც სახელმწიფოს აუნაზღაურებელი ზარალი მიაყენა“.

რეზონანსი
„პანკისელები ფიქრობენ, რომ სახელმწიფო მათ წინააღმდეგ მუშაობს“ / რა გამოხმაურება მოჰყვა ხეობაში გუშინ ჩატარებულ სპეცოპერაციას (რეზონანსი)

ავტ: თიკო ოსმანოვა

პანკისის სოფლებში - დუისსა და ომალოში 60-მდე სპეცრაზმელმა 4 კაცი დაიჭირა. მათგან ერთი, თემირლან მაჩალიკაშვილი, მძიმედ დაიჭრა. კიდევ ერთი, დუისელი ხიზირ მარგოშვილი, თბილისში აიყვანეს. სუს-ის ინფორმაციით, დაკავებულებს ახმედ ჩატაევის საქართველოში უკანონოდ შემოყვანა ედებათ ბრალად. დაჭრილი თემირლან მაჩალიკაშვილის ოჯახის წევრები სპეცოპერაციას დადგმულს უწოდებენ და პასუხისმგებლობას ხელისუფლებას აკისრებენ. აღნიშნავენ, რომ მათ სახლში იარაღი არ უპოვიათ და გავრცელებული ინფორმაცია ხელყუმბარის გახსნაზე ტყუილია. ისინი ამტკიცებენ, რომ მაჩალიკაშვილს არანაირი კავშირი არ აქვს არც ახმედ ჩატაევთან და არც რომელიმე სხვა ტერორისტთან. თემირლან მაჩალიკაშვილი თელავის რეფერალურ საავადმყოფოშია გადაყვანილი, სადაც ის მართვით სუნთქვაზეა. 
პანკისელი ჟურნალისტის, სულხან ბორძიკაშვილის განცხადებით, - „ამ ბიჭისთვის სროლის ფაქტი იწვევს განსაკუთრებულ აღშფოთებას. დანარჩენი მეტ-ნაკლებად გასაგებია - ჩატარდა სპეცოპერაცია და თუ ვინმე დასაჭერია, დაიჭირონ. საუბარია, რომ მისი ცოცხლად აყვანა არ უნდოდათ და მოკვლის მიზნით ესროლეს. ამ ადამიანებს აქვთ თუ არა „ისლამურ სახელმწიფოსთან“ კავშირი, არ ვიცი, თუმცა არც გამორიცხვა შემიძლია. ასე უბრალოდ არ მგონია, რომ ჩატარებულიყო სპეცოპერაცია. გაუწია თუ არა წინააღმდეგობა, არ ვიცი. ეს ეცოდინებათ მათ, ვინც შევიდნენ და თავად იმ ბიჭს. ამ ბოლო პერიოდში სხვადასხვა თემაზე ისედაც იყო უკმაყოფილება და ეს კიდევ უფრო ართულებს ვითარებას. სახელმწიფო მათ წინააღმდეგ მუშაობს - ეს აზრი არსებობს პანკისში, რაც კიდევ უფრო გაამძაფრებს ვითარებას“.
არეშიძე: ვაჰაბიტური ქსელი შეიძლება იყო აჭარაში, გურიაში, ქვემო ქართლში, თბილისშიც (რეზონანსი)

ავტ: ეკატერინე ბასილაია

ინტერვიუ მამუკა არეშიძესთან

მამუკა არეშიძის განცხადებით, მან 22 ნოემბრის სპეცოპერაციისას თქვა, რომ ჩატაევი და მისი ჯგუფი ან დიპლომატიურ მისიებზე ან თბილისში მაშინ გამართულ „აბრეშუმის გზის“ ფორუმზე აპირებდნენ შეტევას. აქედან გამომდინარე მას სჯერა სუს-ის განცხადების.
„გარდა ამისა, უტყუარი ინფორმაცია მაქვს, როდესაც 22 ნოემბრის ამბავი მოხდა, კახეთის ერთ-ერთ აზერბაიჯანულ სოფელში, სადაც არის საკმაოდ ძლიერი ვაჰაბიტების ჯგუფი, სოფლის დანარჩენ მცხოვრებლებს თბილისში მომხდარი სპეცოპერაცია ასე აუხსნეს - ჩატაევი არის მოღალატე იმიტომ, რომ ტერაქტს გეგმავდა ქრისტიანულ ქვეყანაში ქრისტიანების დახმარებით, მას კი ტერაქტი თურქეთში უნდა მოეწყო მომავალი წლის გაზაფხულზე. აქაც თურქული სახელი ამოტივტივდა. ჩემთვის ამით ნათელი გახდა, რომ თურქეთთან რაღაც კონტაქტი ნამდვილად იყო. გარდა ამისა, დაუდასტურებელი ინფორმაციით ვიცი, რომ თურქული სპეცსამსახურები 22 ნოემბრის ღონისძიებაში ჩართულები იყვნენ მიუხედავად იმისა, რომ სუს-ი ამას უარყოფს. მაშინ მე ისიც ვთქვი, რომ ეს საერთაშორისო სპეცოპერაციაა, რომლის ფრაგმენტიც იყო თბილისში, რაც დადასტურდა თუნდაც იმით, რომ მეორე დღეს ასეთივე სპეცოპერაცია შედგა ავსტრიაში, სადაც 7 კაცი დააკავეს“, - განაცხადა მამუკა არეშიძემ, რომლის აზრითაც, ამ ყველაფრიდან გამომრინარე ჩანს, რომ სუს-ის ინფორმაცია სიმართლეა.

მისი თქმით, მიუხედავად ბევრი კრიტიკისა, რომელსაც ის სპეცსამსახურების მისამართით გამოთქვამს, ამ შემთხვევაში ნამდვილად უნდა თქვას დადებითი. ხაზს უსვამს იმ ფაქტს, რომ ჩვენზე ბევრად უფრო ძლიერი ქვეყნები ვერ ახერხებენ ტერორისტული შეტევის პრევენციას, საქართველოში კი ეს მოხერხდა. მას აქვს მოლოდინი, რომ ეს სპეცოპერაცია არ დამთავრებულა, ის გაგრძელდება და გამორიცხული არ არის, რომ საქართველოს სხვა კუთხეებშიც ჩატარდეს ანალოგიური. 
არეშიძე ფიქრობს, რომ ჩატაევმა 2 თვის განმავლობაში მოახერხა იმ დაკონსერვებული კონსპირაციული ქსელის ამოქმედება, რომელიც ვაჰაბიტებს საქართველოში ჰქონდათ შექმნილი.

კითხვაზე, ჩატაევის ქსელის წევრები პანკისის გარდა შეიძლება თუ არა საქართველოს სხვა კუთხეებშიც იყვნენ, არეშიძე პასუხობს, რომ პანკისში უკვე აღარ ჰგონია, სხვა კუთხეებში კი ჰგონია, რომ უნდა იყვნენ - აჭარაში, გურიაში, ქვემო ქართლსა და თბილისშიც.
„ჩემი წყაროებიდან ცნობილი გახდა, რომ ერთ-ერთი, რომელიც ამ ოპერაციის დროსაა დაკავებული, თურქეთში გადავიდა და ჩატაევი, რომელიც კარგა ხნის განმავლობაში ცხოვრობდა თურქეთში, იქითა მხრიდან მოაცილა საზღვრამდე. ჩვენი მესაზღვრეების კრიტიკა თავისთავად გასაგებია, მაგრამ ისიც გაითვალისწინეთ, რომ ჩატაევი კარგა ხანი იყო თურქეთში, რასაც თურქული წყაროები ახლა ადასტურებენ და საზღვარი თურქეთის მხრიდან გადმოლახა, ანუ თურქ მესაზღვრეებსაც გამოეპარათ. ამიტომ მარტო ქართველი მესაზღვრეებისა და ქართველი სპეცსამსახურების კრიტიკა ამ შემთხვევაში მართებული არ არის. სხვა დროს ბევრი აქვთ საკრიტიკო, მაგრამ ამ შემთხვევაში მათი გაუთავებელი კრიტიკა ჩემთვის გაუგებარია“, - აღნიშნა ექსპერტმა.
ის ფიქრობს, რომ ჩვენ ცოტას ვმეტიჩრობთ. ამბობს, რომ თუ 5-ვე დაკავებული რეალურად იყო ჩართული ტერაქტების დაგეგმვაში, მაშინ მათთან ლოიალური დამოკიდებულების აზრს ვერ ხედავს. თვლის, რომ ამ ლოიალურმა დამოკიდებულებამ და დეტალებზე თვალის დახუჭვამ მიიყვანა ევროპა იმ მდგომარეობამდე, რა მდგომარეობაშიც ახლაა. მას არ წარმოუდგენია ოჯახის წევრებს ეთქვათ, რომ ადამიანს ხელყუმბარის აფეთქება უნდოდა. 

მამუკა არეშიძე აცხადებს, რომ რადიკალური ისლამური ძალების მხრიდან აქტიური იდეოლოგიური მუშაობა სოციალური ქსელებით ერთი წუთითაც არ შეწყვეტილა საქართველოში.

მისი თქმით, საქართველოში ტერორისტული თავდასხმის საშიშროება არსებობს, თუმცა თვლის, რომ ბრიუსელი უფრო მოწყვლადია ტერორიზმის თვალსაზრისით, ვიდრე თბილისი.

იგორ კვესელავა: პანკისი ჩვენი აქილევსის ქუსლია (რეზონანსი)

ავტ: გვანცა ღვედაშვილი

ინტერვიუ იგორ კვესელავასთან

გუშინ პანკისის ხეობაში ჩატარებულ სპეცოპერაციასთან დაკავშირებით პოლიტოლოგი იგორ კვესელავა ფიქრობს, რომ გამოძიებას უნდა დაველოდოთ. მისი თქმით, პანკისის მხარე ჩვენი აქილევსის ქუსლია. ამბობს, რომ ეს პრობლემა შევარდნაძის დროს წარმოიშვა და ამ მხარისგან ყოველთვის მოსალოდნელია გართულებები.
„თქვენ იცით, რომ ხეობაში ისლამისტების გავლენა ძალიან იგრძნობა და ყოველთვის შეიძლება, ეს საქართველოს წინააღმდეგ გამოიყენონ. უფრო სწორად, შესაძლებელია, რომელიმე ქვეყანამ გამოიყენოს ჩვენ წინააღმდეგ, რადგან ასეთი ოპერაციების უკან ყოველთვის დგას არა კონკრეტული პირი, არამედ რომელიმე სახელმწიფო - ის ქვეყნები, რომლებიც ფიქრობენ, რომ მსოფლიოში დადგა ახალი გადანაწილების დრო. საქართველო ყოველთვის უმნიშვნელოვანესი ადგილი იყო და დღესაც ასეა. ასე რომ, ვფიქრობ, ეს პროცესი არ შეიძლება გაჩერდეს, შესაძლოა, დროებით შეჩერდეს, მაგრამ მაინც გაგრძელდება. ამიტომ ჩვენ უნდა გავატაროთ პრევენციული ღონისძიებები და მინდა გითხრათ, რომ საქართველოს შინაგან საქმეთა სამინისტროს ჰყავს პიროვნება, რომელიც ბევრ ახალ რამეს შემოგვთავაზებს. მოვიდა ახალგაზრდა კაცი ნათელი პროგრამითა და მკაცრი კურსით. ზოგადად, ახლა მოდიან ახალი ძალები მთელ მსოფლიოში, მათ შორის საქართველოშიც და მე მიმაჩნია, რომ ასეთია გიორგი გახარია“, - განაცხადა იგორ კვესელავამ.
პოლიტოლოგი „რეზონანსთან“ ინტერვიუში ზვიად რატიანის საქმესაც ეხება და ამბობს, რომ საქართველოში ასეთი ფაქტები ხდებოდა, ხდება და მოხდება კიდეც, მაგრამ ზვიად რატიანი, რომელიც პოეტად წარმოადგინეს, მისთვის არ არის პოეტი და არც საზოგადოება იცნობს. მისი თქმით, ახლა რატომღაც დასჭირდათ ასე წარმოედგინათ და დაარქვეს მას პოეტი, რაც გარკვეულწილად გახდა ალიბი, რომ მას გაეწიოს შეღავათი, რაც ექსპერტისთვის მიუღებელია.

იგორ კვესელავა ამბობს, რომ როცა საქმე დანაშულთან გვაქვს ან მისკენ მიმართულ მოქმედებასთან, მოფერებით და ბოდიშებით ასეთი საქმეები არსად წყდება. მისი თქმით, ამ თემით სპეკულაციას ყველამ თავი უნდა დაანებოს. 

„რატიანი რომ საუბრობს, მცემესო, კი, ბატონო, ამისთვის არსებობს ექსპერტიზა, უნდა მიმართოს მას და დაამტკიცოს. მე ვერ ვხედავ სამედიცინო დაწესებულებიდან დამადასტურებელ დოკუმენტს, რომ ეს ადამიანი ნაცემია. ასე ყველას შეუძლია თქვას გაბრაზებულზე, მცემეს, შეურაცხყოფა მომაყენესო და ა.შ. ყველას თავისი ვერსია აქვს სიმართლეზე. თავისი სიმართლე აქვს პოეტ ზვიად რატიანს, ნიკა მელიასაც, კვირიკაშვილსაც, ხოლო ამ „სიმართლეებიდან“ რომელია ჭეშმარიტი, ამის გარკვევა ცოტა მერე ხდება და ამასობაში საზოგადოება დაიბნა. აბა, რა უნდა გააკეთონ სამართალდამცავებმა, როცა მიდიან ადამიანთან, ეუბნებიან, უნდა დაგაკავოთო და ის არ მიჰყვება? უცხოეთში ცოტა სხვანაირად ხდება, იქ მიჰყვებიან და იმ წუთში ადვოკატს იძახებენ. ჩვენთან კი არ იციან, რა გააკეთონ. რა თქმა უნდა, ცემა არ შეიძლება, მაგრამ მე ვერ დავინახე ნაცემი ადამიანის გამომეტყველება და აზროვნება. მე დავინახე, რომ მას უნდა, იქით შეუტიოს ხელისუფლებას, რათა ნაკლები სასჯელი მიიღოს. საქართველოში უნდა დამყარდეს წესრიგი. ღირებულება არის დამოუკიდებლობა, დემოკრატია, მაგრამ აუცილებელი და უდიდესი ღირებულებაა წესრიგი ყველა სფეროში, ვინაიდან სხვანაირად წარმოუდგენელია“, - აღნიშნა პოლიტოლოგმა.
მთავრობას კვლავ არ გადაუწყვეტია, რა უქნას ათონელის რეზიდენციას (რეზონანსი)

ავტ: თიკო ოსმანოვა

გამოცემის ცნობით, ათონელის ქუჩაზე მდებარე პრეზიდენტის რეზიდენცია, რომლის რეკონსტრუქციისთვის 26 მილიონი ლარი დაიხარჯა, კვლავ უფუნქციოა. ეკონომიკის სამინისტროში ამასთან დაკავშირებით ჯერ რაიმე კონკრეტული გეგმა არ აქვთ.

შევა თუ არა ათონელზე მდებარე რეზიდენციაში მომავალი პრეზიდენტი, ესეც გაურკვეველია. „ქართულ ოცნებაში“ აცხადებენ, რომ ამაზე არ უმსჯელიათ.

„არ ვიცი, როგორც საჭირო იქნება, ისე გადაწყდება მისი ფუნქცია. „ოცნებას“ ამაზე არ უმსჯელია და თქვენ სად გაგახსენდათ?“, - იკითხა საპარლამენტო უმრავლესობის წევრმა გუგული მაღრაძემ.

ანაკლია - უმსხვილესი პორტი შავი ზღვის ჩრდილო-აღმოსავლეთ სანაპიროზე (რეზონანსი)

ავტ: ნათია ლომიძე

სტატიაში ნათქვამია, რომ ანაკლიის ღრმაწყლოვანი პორტის სამშენებლო სამუშაოები დაიწყო. ნავსადგური თავისი მნიშვნელობითა და მასშტაბით ქვეყნისთვის ერთ-ერთი სტრატეგიული პროექტია. მისი მთავარი უპირატესობა სტრატეგიული მდებარეობა, მაღალი გამტარუნარიანობა, ლოგისტიკური სერვისების განვითარების შესაძლებლობა, გაფართოებისა და განვითარების პერსპექტივაა. ანაკლიის ნავსადგური იქნება უმსხვილესი პორტი არა მხოლოდ საქართველოში, არამედ შავი ზღვის ჩრდილო-აღმოსავლეთ სანაპიროზე. 

ანაკლიის ღრმაწყლოვანი პორტის მნიშვნელობაზე ისაუბრა საქართველოს პრემიერმინისტრმა გიორგი კვირიკაშვილმა. მან პორტი შეაფასა, როგორც 21-ე საუკუნის საქართველოს ყველაზე დიდი პროექტი. პრემიერმა მადლობა გადაუხადა „ანაკლიის განვითარების კონსორციუმს“ რამდენიმეწლიანი მუშაობისთვის.

„ანაკლიის განვითარების კონსორციუმის“ გენერალურმა დირექტორმა ლევან ახვლედიანმა კი იმ პროექტებზე ისაუბრა, რომლებიც ახლო მომავალში უნდა განხორციელდეს. მისი თქმით, აუცილებელია, შეიქმნას ადმინისტრაციული ზონა, რომელშიც დიდი ლოგისტიკური კომპანიების მოთხოვნები იქნება გათვალისწინებული, რაც საჭიროა იმისთვის, რომ საქართველოში დაფუძნდნენ და საქმიანობა ამ ტერიტორიიდან აწარმოონ.

გამოცემის ცნობით, ანაკლიაში რკინიგზის ხაზი გავა და აეროპორტი აშენდება. დიდ სამომავლო გეგმებს ადასტურებს „ანაკლია სითის“ აღმასრულებელი დირექტორი ქეთი ბოჭორიშვილი. მისი თქმით, აეროპორტი შედარებით მოგვიანებით აშენდება, მაგრამ ეს იქნება საერთაშორისო დონის აეროდრომი. 

ანაკლიის ღრმაწყლოვანი პორტის მნიშვნელობაზე საუბრობს „ჰაბ ჯორჯიას“ აღმასრულებელი დირექტორი ვასო ურუშაძე. მისი აზრით, იგი ჩვენი ქვეყნისთვის მნიშვნელოვანი პროექტია, რომელიც განავითარებს სატრანსპორტო სისტემას, თუმცა, პარალელურად, აუცილებელია ანალოგიური პროექტების განხორციელება საავიაციო სექტორშიც, საავტომობილო გზებისა და რკინიგზის მიმართულებით.
რატომ მოკლეს მესტიის საკრებულოს „ნაციონალი“ წევრი: ორი ვერსია (რეზონანსი)

ავტ: ნინო ქეთელაური

წინასწარი ინფორმაციით, „ერთიანი ნაციონალური მოძრაობის“ რაიონული ორგანიზაციის თავმჯდომარე და მესტიის საკრებულოს წევრი ლომარ ნიგურიანი საკუთარმა ახლობელმა ცეცხლსასროლი იარაღიდან გასროლით მოკლა. რა გახდა უთანხმოების მიზეზი, ჯერ-ჯერობით უცნობია, თუმცა ოჯახის წევრები პოლიტიკურ მოტივს კატეგორიულად გამორიცხავენ. ადგილობრივების ცნობით, მკვლელობის მიზეზი, სავარაუდოდ, მიწის ნაკვეთი გახდა; გარდაცვლილი და ის პირი, ვინც მას, სავარაუდოდ, ესროლა, ნათესავები იყვნენ. მომხდარის დეტალებზე საუბრისას ადგილობრივები აცხადებენ, რომ მოკლულსა და მის ნათესავს შორის წლებია არსებობს კონფლიქტი მიწის ნაკვეთთან დაკავშირებით, რომელზეც აგრარული ბაზარია განთავსებული. მკვლელობის დღეს კი მათ შორის ურთიერთშელაპარაკება უშუალოდ სახურავიდან თოვლის გადმოყრას მოჰყვა. ადგილობრივთა ინფორმაციით, დაპირისპირებას ლომარ ნიგურიანის შვილიც შეესწრო და კონფლიქტში ჩაერთო. ნათესავმა იარაღი სწორედ ნიგურიანის შვილს დაუმიზნა, დეპუტატი კი შვილს გადაეფარა. თუმცა, მესტიაში მცხოვრებთა მეორე ნაწილი როგორც პოლიტიკურ, ისე მიწასთან დაკავშირებულ დავას გამორიცხავს. მათი თქმით, ეს უბრალოდ, ლომურ ნიგურიანის მიერ თოვლის ბიძაშვილის ეზოში გადაყარას და ამაზე შელაპარაკებას მოჰყვა. შესაბამისად, ისინი მკვლელობას აფექტის მდგომარეობას უკავშირებენ. ამასთან, ზოგიერთი მედიასაშუალება ავრცელებს ინფორმაციას იმის შესახებ, რომ მესტიის საკრებულოს წევრი არათუ საკუთარ სახლთან, არამედ მანქანაში ჩახრილეს. დამნაშავე ამ დრომდე არ დაუკავებიათ. როგორც შსს-ში აცხადებენ, გამოძიება განზრახ მკვლელობის და ცეცხლსასროლი იარაღის მართლსაწინააღმდეგო შეძენა-შენახვაზე, სსკ-ის 108-ე და 236-ე მუხლებით მიმდინარეობს, რაც 7-დან 15 წლამდე პატიმრობას გულისხმობს. ამასთან, მათივე ინფორმაციით, ეჭვმიტანილზე ძებნა უკვე გამოცხადებულია. 

ლომარი ნიგურიანის თანაპარტიელები ეფექტურ გამოძიებას ითხოვენ. როგორც „ნაციონალური მოძრაობის“ წევრი ზურაბ მელიქიშვილი აცხადებს, ეს იმ პოლიტიკური ნების გამოხატულებაა, რასაც დღევანდელი ხელისუფლება ატარებს. ტრაგედიას გამოეხმაურა საქრთველოს მესამე პრეზიდენტი მიხეილ სააკაშვილიც, რომელსაც მიაჩნია, რომ ეს არის ივანიშვილის მიერ შექმნილი სიძულვილის კლიმატის პირდაპირი გამოძახილი.
საბიუჯეტო წნეხმა ლარი გაუფასურების გზას გაუყენა / ნაახალწლევს მოსალოდნელია კურსის 2,50-2,55-ის ფარგლებში დასტაბილურება (რეზონანსი)

ავტ: ნათია ლომიძე

გამოცემის ცნობით, ლარის კურსზე საახალწლო წნეხი უკვე აისახა და ერთ დღეში რამდენიმე პუნქტით გაუფასურდა. სადღესასწაულო პერიოდის გარდა, ეროვნული ვალუტის რამდენიმე პუნქტით გაუფასურებაზე ბიუჯეტის დეფიციტურმა ხარჯვამაც მოახდინა გავლენა. ნაახალწლევს მოსალოდნელია კურსის 2,50-2,55-ის ფარგლებში დასტაბილურება.

სავაჭრო ქსელებში მომხმარებლების მოტყუების ფაქტები ძალიან გახშირდა (რეზონანსი)
ავტ: მარი ჩიტაია

გამოცემის ინფორმაციით, სუპერმარკეტებში მომხმარებლებს თვალსა და ხელს შუა ატყუებენ. პრობლემა ყველაზე ხშირად ფასს უკავშირდება. ხშირად სარეალიზაციო პროდუქტი გაცილებით ძვირი ღირს, ვიდრე დახლზე მითითებული ფასია. მსგავსი ფაქტები ბოლო დროს უკვე მასობრივად ხდება. ცალკე პრობლემაა სასწორის უზუსტობა, ეტიკეტების ხარვეზი და სხვა დარღვევები, რასაც მომხმარებელი ლამის ყოველდღიურად აწყდება. აღნიშნულთან დაკავშირებით „რეზონანსი“ მომხმარებელთა უფლებების დამცავ ასოციაცია „ეტიკს“ დაუკავშირდა. კომპანიის ხელმძღვანელ ამირან შენგელიას თქმით, თბილისში მომხმარებლების მოტყუების ფაქტები ბოლო დროს ძალიან გახშირდა, რისი მიზეზიც სავაჭრო ქსელების კონტროლის შესუსტებაა.
შეიძლება თუ არა ფაროსანათი ნაკვები ინდაურის ჭამა? (რეზონანსი)

ავტ: გვანცა ღვედაშვილი

არის თუ არა მავნებელი იმ ფრინველის ხორცის ჭამა, რომელიც აზიური ფაროსანათი იკვებებოდა? - გამოცემის ცნობით, ეს კითხვა მას შემდეგ გახდა აქტუალური, რაც სოციალურ ქსელებში გავრცელდა ვიდეო, როგორ იკვებებიან შინაური ფრინველები, მათ შორის ინდაურიც, აზიური ფაროსანათი. ინტერნეტში გავრცელებულ კადრებში ჩანს, რომ ინდაურები და ქათმები ფაროსანებს ჭამენ. მოსახლეობაში კი ამბობენ, რომ ფრინველის ხორცს სპეციფიკური სუნი და გემო აქვს და შიშობენ, რომ შესაძლოა, მომწამვლელიც იყოს. სურსათის ეროვნული სააგენტო მოსახლეობას ურჩევს, რომ დაკვლამდე 10 დღით ადრე ინდაურმა და ქათამმა ფაროსანა არ ჭამოს, ხოლო მომხარებელთა ფედერაციის თავმჯდომარე მადონა კოიძეს უჭირს თქმა, მავნებელია თუ არა ფაროსანათი ნაკვები ფრინველის ხორცი, თუმცა აღნიშნავს, რომ თუკი ხორცს მართლაც აქვს სპეციფიკური სუნი და გემო, მისი მოხმარება დაუშვებელია.
ახალი თაობა

სპეცოპერაცია პანკისში: სუს-მა 5 პირი დააკავა - მათ ბრალად ჩატაევის ჯგუფის მხარდაჭერა ედება (ახალი თაობა)
ავტ: შორენა მარსაგიშვილი

სტატიაში საუბარია 26 დეკემბერს პანკისსა და თბილისში ჩატარებულ სპეცოპერაციაზე, რომლის შედეგადაც კონტრტერორისტულმა ცენტრმა საქართველოს 5 მოქალაქე დააკავა. ამ ადამიანებს სუს-ი ახმედ ჩატაევის ჯგუფის მხარდაჭერასა და მის საქართველოში შემოყვანაში დებს ბრალს. სტატიაში მოყვანილია სუს-ის საზოგადოებასთან ურთიერთობის სამსახურის უფროსის, ნინო გიორგობიანის გუშინ გამართულ ბრიფინგზე, 22 ნოემბრისა და 26 დეკემბრის სპეცოპერაციების შესახებ გაკეთებული განცხადებები. ასევე ის კომენტარები, რომელიც ამ საკითხზე პანკისის ხეობაში კეთდება. აღნიშნულია, რომ ამ თემაზე განცხადება სახალხო დამცველმაც გააკეთა.

ლაშა ჩხარტიშვილი: „არ მჯერა, რომ გახარიას კრიმინალური პოლიციის რეფორმირება უნდა“ (ახალი თაობა)

ავტ: ნათია ხურცილავა

უფლებადამცველი ლაშა ჩხარტიშვილი „ახალ თაობასთან“ ინტერვიუში საპოლიციო კონტროლის შესახებ საუბრობს. მისი თქმით, ძალადობა, რომელიც წინა ხელისუფლების პირობებში იყო პოლიციაში, დღევანდელი ხელისუფლების პირობებში დაუსჯელი დარჩა. დაუსჯელობის სინდრომი კი ინერციით მოდის და ასე გრძელდება. ის ფიქრობს, რომ ეს ძალიან ცუდია და ამან შეიძლება კატასტროფამდე მიიყვანოს ქვეყანა და ხელისუფლება. მისთვის მიუღებელია, რომ პოლიცია დღემდე სააკაშვილის კადრებით არის დაკომპლექტებული, რომელთა ნაწილსაც დანაშაული აქვს ჩადენილი და დღესაც იმავეს აგრძელებენ. ამბობს, რომ ეს არ არის შემთხვევითი გადაწყვეტილება, ეს არ არის შეთქმულება, ეს არ არის საბოტაჟი და არც მოთხოვნა უცხოეთიდან. ეს არის პოლიტიკა. მისი თქმით, მოქმედ ხელისუფლებასაც აქვს მორალური და შინაგანი მზაობა, რომ საჭიროების შემთხვევაში პოლიცია გამოიყენოს ხალხის წინააღმდეგ. 

„სხვა ახსნა, უბრალოდ, ამ გადაწყვეტილებას და ამ პოლიტიკას არ აქვს. შემიძლია მაგალითები დაგისახელოთ: გია კრიალაშვილის მკვლელობის საქმე ყველას გვახსოვს. სახელდება ვინმე ხარაზიშვილი. თუმცა, ეს ადამიანი არათუ არ დაუკითხავთ და არ დაუკავებიათ, უბრალოდ, დააწინაურეს. იშიშროების პოლკოვნკ ოთანაძის ინფორმაციით, ეს ადამიანი უშიშროების სპეცრაზმის უფროსად არის გადაყვანილი. შემიძლია სხვა მაგალითებიც დავასახელო. მაგალითად, ყველას კარგად ახსოვს იური ვაზაგაშვილი, რომელიც სიით დადიოდა და თავისი შვილის მკვლელობაში მონაწილე პირებს ასახელებდა. საბოლოო ჯამში, ის ამ გამოძიებას შეეწირა“, - განაცხადა ჩხარტიშვილმა.

ის პოლიციას აკრიტიკებს პოეტ ზვიად რატიანის საქმეზე. მისი თქმით, შეიძლება ადამიანი იგინებოდეს, მაგრამ არაფერს აშავებდეს და სვამს კითხვას, როგორ შეიძლება ასე არაფრის გულისთვის ადამიანი სცემო. თვლის, რომ ეს არის იმ რეჟიმის გაგრძელება, რომელსაც ებრძოდნენ და რომელიც არ მოსწონდათ. ხაზს უსვამს, რომ მაშინ ადამიანებს ქუჩაში ხვრეტდნენ, ახლა ასე არ ხდება, მაგრამ მიაჩნია, რომ არც ქუჩაში ადამიანების ცემაა ნორმალური. ფიქრობს, რომ ყველა დამნაშავე უნდა დაისაჯოს, რადგან დაუსჯელი დანაშაული ახალ დანაშაულს შობს. ამბობს, რომ პრაქტიკულად არ ახსოვს შემთხვევა, როდესაც მოქმედი პოლიციელი დაეკავებინოთ. 
„მართალია საპატრულო პოლიცია, პატრული შედარებით ნაკლები მოძალადეა, მაგრამ მე არ მჯერა გახარიას სიტყვების, რადგან თუ კრიმინალური პოლიციის რეფორმა უნდა, მაშინ საქმით სხვა გადაწყვეტილება რატომ მიიღო? კრიმინალური პოლიციის ე.წ. სამხრე კამერებით აღჭურვაზე უარი თქვა, როგორც ეს, მაგალითად საპატრულო პოლიციის შემთხვევაშია. რატომ? რატომ არ შეიზლება, პოლიციელმა თავისი საქმიანობა ასახოს ფირზე და ის იყოს მტკიცებულება საჭირო შემთხვევაში?!“, - აცხადებს ლაშა ჩხარტიშვილი.

აქვე აღნიშნავს, რომ როდესაც პოლიციას საკუთარი საქმიანობა აქვს დასამალი, სწორედ მაშინ აღმოჩნდება ხოლმე, რომ ამა თუ იმ შემთხვევის ამსახველი ვიდეომასალა არ არსებობს. 

„ოთარ აბესაძის სიცოცხლეს საფრთხე ემუქრება“ / ირმა ჭკადუა: „ის მხოლოდ იმისთვის ისჯება, რომ „ქართული ოცნების“ წევრია!“ (ახალი თაობა)

ავტ: ნონა ცაბაძე

ქრთამის აღების ბრალდებით დაკავებული თბილისის მერიის ყოფილი თანამშრომელი ოთარ აბესაძე სასამართლომ კიდევ ერთხელ დატოვა პატიმრობაში. ადვოკატი მის გირაოთი გათავისუფლებას ითხოვდა, თუმცა სასამართლომ ეს მოთხოვნა არც ამჯერად გაითვალისწინა.

სასამართლო გადაწყვეტილების შემდეგ, ოთარ ჩრდილელმა საკუთარ „ფეისბუქის“ გვერდზე ასეთი სტატუსი გამოაქვეყნა: „ოთარ აბესაძე სასამართლომ კიდევ ერთხელ პატიმრობაში დატოვა. პოსტფაქტუმ ვამბობ, რომ შეიძლებოდა მეტიც, საფუძველი არსებობდა, რომ არ დაეტოვებინათ საპატიმროში. არც იმის სიამოვნებას მოგანიჭებთ ჩასაფრებულებს, რომ გაძახებინოთ: რატომ უნდა იყოს აბესაძე გარეთ, რადგან ასეთი სამეგობრო ჰყავსო?! - არა, ბატონებო, მყარი საფუძველი არსებობდა იმისთვის, რომ ის პატიმრობაში არ დარჩენილიყო. უკიდურესად მძიმეა მისი ჯანმრთელობის მდგომარეობა. ორი თვლის წინ ციხეში შევხვდი. ახალგაზრდა ადამიანი ვერ ვიცანი. ძალიან შეშფოთებული დავრჩი მისი ფიზიკური და სულიერ მდგომარეობით. მეტის თქმის უფლებას ჩემს თავს ვერ მივცემ. ჰო, მეგობრობაზე გამახსენდა - ერთი ახალგაზრდა მაღალჩინოსანი, მის უახლოეს ძმაკაცად რომ თვლიდა თავს, დღეს ციხეში მყოფი ოთარის ზარს არ პასუხობს ან თუ იღებს ტელეფონს, მაშინ ხმას არ იღებს... პროკურატურის ზეპრინციპულობა კი გასაკვირია ნამდვილად“.

„ახალ თაობასთან“ ინტერვიუში ოთარ აბესაძის ადვოკატი ირმა ჭკადუა აცხადებს, რომ მისი დაცვის ქვეშ მყოფის ჯანმრთელობის მდგომარეობაზე პასუხისმგებლობას პენიტენციარულ სისტემასთან ერთად, სასამართლოს აკისრებს. მისი თქმით, პირად საუბრებში ეუბნებიან, რომ პაციენტის მდგომარეობა მძიმეა, მაგრამ პროკურატურაში საქმის პროკურორმა უთხრა, რომ მათ ეუბნებიან, თითქოს აბესაძის ჯანმრთელობის მდგომარეობა ძალიან კარგი და დამაკმაყოფილებელია. აქედან გამომდინარე დაცვის მხარე პასუხისმგებლობას აკისრებს სასამართლოს და არა მხოლოდ სასჯელაღსრულებას, კონკრეტულად მე-8 დაწესებულების ადმინისტრაციასა და ექსპერტებს, რომლებმაც გაურკვეველი ექსპერტიზა ჩაატარეს. 
„ეს ადამიანი არავისზე ზემოქმედებას არ მოახდენს, თუმცა დღეს სასამართლომ განმარტა, რომ თურმე ოთარ აბესაძე მოახდენს მოწმეებზე ზემოქმედებას. ეს წარმოუდგენელია! თუკი ოთარ აბესაძე გარდაიცვალა ან თავი მოიკლა, მაშინ ვინ აიღებს პასუხისმგებლობას იმაზე, რომ ეს ადამიანი არ არის გარეთ და არ მიეცა საშუალება ნორმალურად ემკურნალა?“, - აცხადებს ირმა ჭკადუა.

ის ფიქრობს, რომ ოთარ აბესაძე „ქართული ოცნების“ წევრობისა და ამ პარტიის აქტიური მხარდამჭერობის გამო ისჯება, რადგან უნდათ, რომ სამაგალითოდ დასაჯონ. ჭკადუას აზრით, ეს არის ძალიან პატარა ადამიანის ნაფიქრი, იმიტომ, რომ ამ ქმედებას გამართლება არ აქვს და ამას აფასებს, როგორც არაადამიანურ მოპყრობას. 

„მე ვერ გეტყვით, „ოცნებაში“ რა დაჯგუფებები არსეობს, მაგრამ ის „ოცნება“, რომლის გვერდითაც ჩვენ ვიდექით და ის „ოცნება“, რომელიც მართლა „ქართული ოცნება“ იყო, დღეს ის „ოცნება“ აღარ არის. სასამართლომ უნდა აიღოს პასუხისმგებლობა საკუთარ გადაწყვეტილებაზე. ოთარ აბესაძე რომ მოწმეებზე ზეწოლას მაოხდენდა, ვინმეს სჯერა ამის?! ის ძალიან ცუდად გახდა და საჭირო გახდა სასწრაფოს გამოძახება. იყო აბსოლუტურად არაადეკვატური და ძალიან სამწუხაროა, რომ მშვიდად უყურებენ ამ ყველაფერს მოსამართლეები. ყოჩაღ „ქართულ ოცნებას“! ოთარი ინანიებს, ბოდიშს იხდის. ის, როგორც ადამიანი დანგრეულია“, - განაცხადა ადვოკატმა ირმა ჭკადუამ.

ისინი აპირებენ რაიმე ფორმა გამოძებნონ და მიმართო ადამიანის უფლებათა ევროპულ სასამართლოს. ჭკადუა ამბობს, რომ უნდა შეცვალონ ტაქტიკა და ოთარი „ნაციონალურ მოძრაობაში“ გააწევრიანონ, რათა იქნებ მერე მაინც აღშფოთდეს სამოქალაქო საზოგადოება, როდესაც ნახავენ, რომ „ნაციონალური მოძრაობის“ წევრს ასე ექცევიან. ამბობს, რომ ოთარის საქმეზე აღშფოთებული არც არასამთავრობო ორგანიზაციები უნახავს და არც ის ადამიანები, რომლებიც ადამიანის უფლებების მიმართულებით მუშაობენ.
სოსო შატბერაშვილი: „მოვუწოდებ ხელისუფლებას, უარი თქვას ახალ მანქანებზე“ (ახალი თაობა)

ავტ: მარიამ მჭედლიშვილი

ინტერვიუ სოსო შატბერაშვილთან

„მემარცხენე ალიანსის“ თავმჯდომარე სოსო შატბერაშვილი პრემიერმინისტრ გიორგი კვირიკაშვილის განცხადებას ეხმაურება, რომელმაც მომავალი წელი დიალოგის წლად გამოაცხადა და ამბობს, რომ ნებისმიერი ჭკვიანი პოლიტიკოსი სხვებთან უნდა თანამშრომლობდეს. თვლის, რომ ხელისუფლება უნდა უსმენდეს ოპოზიციას და თავის მხრივ, ოპოზიცია ჯიბრში არ უნდა ედგას ხელისუფლებას. მისი თქმით, უწმინდესმაც ბრძანა, რომ ოპოზიცია ქვეყნის მტერი არ უნდა იყოს და ის ხელისუფლებას მართვაში უნდა ეხმარებოდეს. აქვე აღნიშნავს, რომ „ქართულ ოცნებას“ გასაკრიტიკებელი ბევრი აქვს, განსაკუთრებით ეკონომიკის სფეროში, მაგრამ კრიტიკა ბრზოლაში არ უნდა გადაიზარდოს და ხელისუფლება და ოპოზიცია ერთმანეთის ლანძღვა-გინებით არ უნდა დაკავდეს. 

შატბერაშვილი მოუწოდებს ხელისუფლებას, უარი თქვას ახალ მანქანებზე და დაზოგილი ფული საახალწლოდ ყველაზე გაჭირვებულ მოქალაქეებს დაურიგოს. 

„პრემიერისა და მმართველი პარტიის ლიდერის მაშინდელ განცხადებას დავუკავშირებდი „ქართული ოცნების“ დასავლური ორიენტაციის წარმოჩენას. კვირიკაშვილს უნდოდა ამომრჩევლისათვის ხაზი გაესვა, რომ „ქართული ოცნება“ პროდასავლური ძალაა და მას საერთო არ აქვს პრორუსულ პარტიებთან. თუ საქმე საქმეზე მიდგა, „დემოკრატიულ მოძრაობასა“ და „პატიოტთა ალიანსთან“ ურთიერთობა პრობლემა არ უნდა იყოს, „ნაციონალები“ კი დესტრუქციულ პარტიას წარმოადგენს. მე და ჩემი თანამოაზრეები მივიჩნევთ, რომ „ნაციონალურ მოძრაობას“ თავისი ადგილი უნდა მიეჩინოს. ჩვენ მათთან არასოდეს გვითანამშრომლია, სამაგიეროდ მმართველ პარტიას „ნაციონალურ მოძრაობასთან“ ღრმა კოჰაბიტაციას ჰქონდა. ხელისუფლების ერტი მესამედი ნაციონალებითაა დაკომპლექტებული. კვირიკაშვილს კონფლიქტი მოუვიდა მელიასთან, თორემ, მათი პარტიები კოაბიტაციას აგრძელებენ“, - აცხადებს სოსო შატბერაშვილი.

მიმდინარე წლის პრობლემებიდან „მემარცხენე ალიანსის“ ლიდერი სიღარიბეს გამოყოფს. მისი აზრით, სირცხვილია, რომ 10-მილიარდიანი ბიუჯეტის მქონე ქვეყანაში ასეთი სიღარიბეა და მოქალაქეების დიდი ნაწილი ვერ იკვებება და ვერ ყიდულობს წამლებს.

„ასლან აბაშიძემ გარდაცვლილ ნოდარ იმნაძეს ავტომატის კონდაქით სცემა“ / ვინ ემუქრება ნატო იმნაძეს (ახალი თაობა)

ავტ: შორენა მარსაგიშვილი

გამოცემის ცნობით, დღეს, 27 დეკემბერს, ქუთაისის სააპელაციო სასამართლოში ნოდარ იმნაძის საქმის განხილვა გაგრძელდება. ეროვნული მოძრაობის ერთ-ერთი ლიდერის შვილი ნატო იმნაძე ბათუმის საქალაქო სასამართლოს გადაწყვეტილებას ასაჩივრებს, რომელიც მოსამართლე დავით მამისეიშვილმა 2016 წლის 11 აგვისტოს მიიღო.

„მსჯავრდებულ ასლან აბაშიძის მიმართ ნოდარ იმნაძის განზრახ მკვლელობის ეპიზოდში განაჩენის არის უკანონო, ფაქტობრივად და სამართლებრივად დაუსაბუთებელი“, - ამბობს იმნაძე, რომელიც უკვე 26 წელია სიმართლის დასადგენად იბრძვის. 

ის ამტკიცებს, რომ მამამისი ასლან აბაშიძემ მოკლა და „ახალ თაობას“ იმ ისტორიას უყვება, რომელიც 26 წლის წინ განვითარდა და ასევე ესაუბრება ექსპერტიზის დასკვნებზე. 

ამბობს, რომ ამ პერიოდში საქართველოში ხელისუფლება რამდენჯერმე შეიცვალა, მაგრამ რატომღაც არცერთმა არ ისურვა საქმის ბოლომდე გამოძიება. ამასობაში კი მკვლელი თავისუფლად დადის და მისდამი ხელისუფლების ასეთი დამოკიდებულება საფრთხეს უქმნის თავად ნატო იმნაძის სიცოცხლეს. მისი თქმით, ასლან აბაშიძის გარემოცვა ემუქრება.
საერთო გაზეთი

დედაშვილობის საკითხი, ანუ გამოვაცხადოთ 2018 წელი საქართველოს წლად / მეტი საქართველო საქართველოში (საერთო გაზეთი)

ავტ: ვახტანგ ხარჩილავა

ვახტანგ ხარჩილავა საქართველოს მოსახლეობას დამდეგ შობა-ახალ წელს ულოცავს და იმედს გამოთქვამს, რომ 2018 წელი საქართველოსთვის უფრო წარმატებული, უფრო ბედნიერი, უფრო საინტერესო იქნება, ვიდრე 2017 წელი იყო. ის იმედს გამოთქვამს, რომ მიუხედავად სხვადასხვა პრობლემებისა, შევინარჩუნებთ სახეს, თავისთავადობასა და განუმეორებლობას. 

ის მოუწოდებს საქართველოს ხელისუფლებას, რომ 2018 წელი გამოვაცხადოთ ქართული ფენომენის, ქართული ცივილიზაციის, ქართული დამწერლობის, ქართული კულტურის, ქართული ტრადიციების, ქართული მწერლობის, ქართული ხელოვნების წლად და როგორც ქართველებს და საქართველოს, ასევე დანარჩენ მსოფლიოს გავახსენოთ და უკეთ გავაგებინოთ, ვინ ვართ და საიდან მოვდივართ. 

სტატიის ავტორი დარწმუნებულია, რომ თუ ეს გაკეთდება, ქვეყანაში იქნება მეტი ინვესტიცია, მეტი ტურისტი, მეტი შემოსავალი, ეკონომიკის განვითარების მეტი პერსპექტივა და რაც მთავარია, ეს ნიშნავს მეტ რიდსა და კრძალვას საერთაშორისო თანამეგობრობისგან, რომლებიც ხან რას გვასწავლიან და ხან რას, მიუხედავად იმისა, რომ ეს ყველაფერი ჩვენს ახლად მოვლენილ მასწავლებლებზე საუკუნეებით ადრე ვიცოდით.

გამოდის ინიციატივით, რომ უცხოელი მომღერლების საქართველოში ჩამოყვანაზე ფულის ხარჯვის ნაცვლად, თანხები საქართველოს ისტორიაზე - დავით აღმაშენებელზე, თამარ მეფესა და სხვა დიდებულ ქართველ მეფეებზე ფილმებისა და სერიალების გადაღებას მოხმარდეს.

ვახტანგ ხარჩილავას აზრით, მომავალ წელს საქართველოს ლოზუნგი უნდა იყოს - მეტი საქართველო საქართველოში.

ის წერს და კმაყოფილებას გამოთქვამს საქართველოს ისტორიაში ყველაზე დიდი მეცენატისა და ქველმოქმედის წყალობით აშენებულ „ბლექსი არენაზე“ გამართული კონცერტების გამო, მაგრამ თვლის, რომ შესაძლოა, ეს დიდებული სცენა ახალი „იურმალად“, ახალ „ევროვიზიად“ და კავკასიის რეგიონის მთავარ მუსიკალურ ცენტრად გადაიქცეს.

სტატიის ავტორი ახალ წელს განსაკუთრებული პატივისცემითა და სიტყვარულით ულოცავს ბიძინა ივანიშვილს, რომლის დამსახურებადაც მიაჩნია ის ფაქტი, რომ დღეს მშვიდობა სუფევს ქვეყანაში. მისი აზრით, სწორედ ბიძინა ივანიშვილი არის ქართული სატიაგრაჰას ავტორი, რომელმაც შეძლო მოთმინებით, სიყვარულით, მიმტევებლობით განეიარაღებინა ძალადობაზე, სისასტიკეზე, ანგარიშსწორებაზე ორიენტირებული უაღრესად სახიფათო და საშიში ძალა ისე, რომ ერთი წვეთი სისხლი არ დაღვრილა.

ვახტანგ ხარჩილავას მიაჩნია, რომ ბიძინა ივანიშვილი არ არის მხოლოდ ძალიან მდიდარი ადამიანი, ის არის ძალიან საინტერესო მსოფლმხედველობის პიროვნება, რომელსაც უაღრესად საინტერესო მოსაზრებები აქვს ბევრ საკითხზე, მათ შორის ადამიანზე, მის ბუნებასა და ხასიათზე, მის ურთიერთკავშირზე და ურთიერთდამოკიდებულებაზე სამყაროსთან და ა.შ. ხარჩილავა გამოყოფს ბიძინა ივანიშვილის მიერ მიმოხილული თემებიდან ერთ-ერთს და ამბობს, რომ მას განსაკუთრებით დაამახსოვრდა თემა, რომელიც ბავშვის აღზრდასა და მის პიროვნებად ჩამოყალიბებას ეხებოდა. ის ეთანხმება ბიძინა ივანიშვილის მოსაზრებას, რომ ბავშვი დედამ უნდა გაზარდოს და ასაბუთებს თუ რა მნიშვნელობა აქვს ამას.
ნიკანორ მელიას გავლით მთელი „ნაციონალური მოძრაობის“ კეთილებამდე... / რატომ აიწია გიორგი კვირიკაშვილის რეიტინგმა მელიასთვის კეთილების მოკითხვის შემდეგ? (საერთო გაზეთი)

ავტ: გიორგი გამეზარდაშვილი

„ენაჭარტალა ბიბილაშვილმა კვირიკაშვილისა და მელიას კონფლიქტის შემდეგ ასეთი კომენტარი გააკეთა - გიორგი კვირიკაშვილმა „მასკა“ ჩამოიხსნაო. დიახ, კვირიკაშვილმა „მასკა“ ჩამოიხსნა და აღმოჩნდა, რომ ის ქართველი კაცია, რომელიც, როცა მას შეურაცხყოფას აყენებენ და მის ღირსებას ცუდად ეხებიან, რეაგირებს, როგორც ქართველი კაცი. მან იმ წუთას ბევრისთვის გამაოგნებელი ნაბიჯი გადადგა, როცა ფაქტობრივად, სასწორზე შეაგდო თავისი პოლიტიკური კარიერა, ოღონდ არ დაეთმო მთავარი - ღირსება. ჩვენს ღირსებადაკარგულ დროში, როცა ადამიანები ყველაფერს კადრულობენ, ოღონდ შეინარჩუნონ თუნდაც უმნიშვნელო პოსტი და ამისთვის მზად არიან, თავზე ნაცარი წაიყარონ, კვირიკაშვილის აქციელი შეიძლება იმ ადამიანის ზნეობრივ გმირობადაც კი შევაფასოთ, რომელსაც პრემიერმინისტრის სავარძელიც კი არ უღირს იმად, რომ პროვოკატორის მიერ საჯაროდ მიყენებული შეურაცხყოფა გადაყლაპოს“, - წერს ჟურნალისტი და ხაზს უსვამს, რომ ამ ინციდენტის შემდეგ გიორგი კვირიკაშვილის რეიტინგი მკვეთრად გაიზარდა. 

სტატიის ავტორის აზრით, ეს გამოიწვია იმან, რომ კვირიკაშვილმა პარლამენტში ნათქვამი სამსიტყვიანი ფრაზით არამხოლოდ ერთ  ნიკანორ მელიას, არამედ მელიას გავლით მთელ „ნაციონალურ მოძრაობას“ მოუკითხა კეთილები. 

„შალვა ნათელაშვილმა პრეზიდენტად კი არ უნდა იყაროს კენჭი, იგი სასამართლოს წინაშე უნდა წარსდგეს“ (საერთო გაზეთი)

ავტ: ირანდა კალანდაძე

„მემარცხენე ალიანსის“ ლიდერი კახა ძაგანია ფიქრობს, რომ შალვა ნათელაშვილმა საკუთარი თავი საქართველოს პრეზიდენტობის კანდიდატად მიხეილ სააკაშვილის დავალებით დაასახელა. ფიქრობს, რომ თუ ნათელაშვილმა გაიმარჯვა, ის აუცილებლად აღადგენს სიკვდილით დასჯის მუხლს და თავის დიდი ხნის ჩანაფიქრს განახორციელებს - გასანადგურებლად დაერევა ეროვნულ ძალებს. 
ძაგანია ამბობს, რომ ნათელაშვილი დიქტატორობისკენ მიდრეკილი ადამიანია, რასაც ის ფაქტიც მოწმობს, რომ ამდენი წელია ის არის პარტიის თავმჯდომარე და სხვას არავის აკარებს მართვის სადავეებს.

კახა ძაგანიას განცხადებით, თავიდან შალვა ნათელაშვილი ნამდვილად ებრძოდა მათთან ერთად ჯერ ედუარდ შევარდნაძეს, შემდეგ კი მიხეილ სააკაშვილს, მაგრამ შემდეგ მიუვიდათ ხმები, რომ ის გარიგებაში შევიდა სააკაშვილთან, რასაც არ იჯერებდნენ, სანამ კონკრეტული მტკიცებულებები არ ჩაუვარდათ ხელში, რის შემდეგაც დატოვეს კიდეც „ლეიბორისტული პარტია“. მისი თქმით, მერე ისიც გაირკვა, რომ ნათელაშვილი მევახშეობდა და მას პირზე ქალბატონებიც დაადგნენ. „ლეიბორისტებმა“ ამ ამბის გახმაურების შემდეგ პროკურატურაში იჩივლეს, რომ ძაგანია ცილს სწამებდა, აღიძრა საქმე, სიტუაციაში ჩაერთო პერსონალურ მონაცემთა დაცვის ინსპექტორი და გაირკვა, რომ მართლაც „ლეიბორისტი“ შალვა ნათელაშვილი უმალავდა სახელმწიფოს გადასახადებს და არა ფასანაურელი შალვა ნათელაშვილი, რომელიც ამას იბრალებდა. აქედან გამომდინარე კახა ძაგანია თვლის, რომ შალვა ნათელაშვილის ადგილი ციხეშია.

ხელისუფლების კრიზისი იწყება მაშინ, როცა ნეპოტიზმი ტოტალურ ხასიათს იძენს (საერთო გაზეთი)

ავტ: არნო ხიდირბეგიშვილი

„საქინფორმის“ მთავარი რედაქტორი არნო ხიდირბეგიშვილი წერს ნეპოტიზმის შესახებ, რომელიც მრავალი წელია პრობლემებს ქმნის და რომელმაც იმსხვერპლა თავის დროზე საბჭოთა კავშირი, ასევე, მიხეილ სააკაშვილი და მისი „ნაციონალური მოძრაობა“. მისი აზრით, ხელისუფლების კრიზისი მაშინ იწყება, როცა ნეპოტიზმი ტოტალურ ხასიათს იძენს. ის ფიქრობს, რომ საქართველოს დღევანდელი ხელისუფლების მთავარი პრობლემა არა „ოკუპანტი რუსეთი“ ან მიხეილ სააკაშვილია, არამედ ისევ ნეპოტიზმი - როგორც ადგილობრივი, ისე საერთაშორისო მასშტაბით. თვლის, რომ კადრების შერჩევის მანკიერი პრინციპის ფონზე იკარგება მართლაც ნიჭიერი ხელმძღვანელების ძალისხმება. მაგალითისთვის მოჰყავს სასჯელაღსრულების მინისტრი კახა კახიშვილის უზადო მუშაობა და თბილისის ახალი მერის, კახა კალაძის, რომელმაც პირველივე დღიდან დაიწყო ათეულობით დაგროვილი პრობლემის მოგვარება. არნო ხიდირბეგიშვილის აზრით, ძალიან ცუდია, რომ საქართველოს დღევანდელი ხელისუფლებისთვის „სამჭედლოდ“, ახალი კადრების მთავარ მიმწოდებლად ე.წ. არასამთავრობო ორგანიზაციები რჩება. 

